
ҚАЗАҚСТАН РЕСПУБЛИКАСЫ ІІМ ВЕДОМСТВАЛЫҚ  
ЖОҒАРЫ ОҚУ ОРЫНДАРЫНЫҢ КУРСАНТТАРЫНЫҢ БОЙЫНДА  
ЭКОЛОГИЯЛЫҚ МƏДЕНИЕТТІ ҚАЛЫПТАСТЫРУ ЖОЛДАРЫ 

Қазақстан Республикасы тұрақты дамудың жаңа жолына түскен кезеңде жастарды 
ізгілікке, эстетикаға, отансүйгіштікке баулитын экологиялық білім мен тəрбие берудің 
маңызы арта түсуде. Себебі, «табиғат — қоғам — адам» жүйесіндегі қарым-
қатынастардың шиеленісуі жылдан-жылға күшейіп, экологиялық зардаптар тіршілікке 
қауіп төндіріп отыр. 

Экологиялық білім беруге деген қажеттілік адамның өміріне қажетті қолайлы ортаны 
қамтамасыз етумен байланысты. Қоршаған ортаның сапасы адамның негізгі құқығының 
бірі — денсаулықты жəне дамудың негізгі мақсатын анықтайды. Экологиялық білім беру 
табиғатқа адамгершілік қатынасты қалыптастыру, табиғатты өзгертудің шекті мөлшерін 
анықтау үшін, адамның одан əрі өмір сүруімен дамуына мүмкіндік беретін мінез-
құлқының арнайы əлеуметтік-табиғи заңдылықтарын меңгеру үшін қажет. 

Экологиялық білім берудің негізгі мақсаты — табиғатқа деген жауапкершілік 
қатынасты қамтамасыз ету. Экологиялық білім беру дегенде əрбір адамның жалпы 
экологиялық мəдениеттілігін қалыптастыруға бағытталған үздіксіз білім, тəрбие беру жəне 
даму процестері екенін түсінеміз. Экологиялық жауапкершілік адамның мына 
қасиеттерімен байланысты: өзінің іс-əрекетін бақылау, табиғи ортадағы өзінің іс-
əрекетінің жақын кезеңдегі жəне болашақтағы нəтижелерін болжай білу, өзіне жəне 
басқаларға сын көзбен қарай білу жəне т. б.i 

Экологиялық мəдениет — экологияның білім беру жүйесінің міндетті бір бөлігі, 
адамның материалдық жəне рухани тіршілігін қамтиды. Екіншіден, экологиялық мəдениет 
— табиғатты танып білу, пайдалану жəне жаңартумен байланысты, іс-əрекет түрлерінің 
негізі. Ол əрбір қоғамдағы жалпы мəдениеттің ең мəнді элементтерінің бірі болып 
табылады, өйткені əлеуметтік іс-əрекет ұдайы қоршаған ортаның өмір сүру талаптарымен 
байланыста болады. Яғни экологиялық мəдениет əлеуметтік феномен ретінде қоғам мен 
табиғаттың өзара қарым-қатынасын реттеу қажеттілігінен туындайды. Курсанттардың 
экологиялық мəдениетін қалыптастыру үшін экологиялық білім мен тəрбие қоса берілуі 
керек. Себебі, экология негіздерін білу — курсанттардың бойында қалыптасып, дамитын 
экологиялық мəдениеттің түп тамыры іспеттес. 

Экологиялық білім беру дегеніміз — əртүрлі деңгейдегі экологиялық білімдерді 
меңгеру. Экологиялық білім берудің екі негізгі бағыты бар  қоршаған ортаны қорғаудың 
жалпы ілімі негізінде тəрбиелеу жəне табиғатпен антропогенді экожүйелердің өзара 
қатынасының жалпы заңдылықтары туралы арнайы білім беру. Ал, білім беру жүйесін 
экологизациялау — экологиялық ойлардың, принциптер мен көзқарастың басқа пəндерге 
енгізу жəне экологиялық білімді əртүрлі салалардың мамандарын дайындау. 

Экологиялық жауапкершілік адамның мына қасиеттерімен байланысты: өз іс-əрекетін 
бақылау, табиғи ортадағы өзінің іс-əрекетінің жақын кездегі жəне болашақты нəтижелерін 
болжай білу, өзіне жəне басқаларға сын көзбен қарай білу жəне т. б. 

Ғылыми-техникалық прогрестің жедел дамуы барысында, қоғам мен табиғаттың 
қарым-қатынас мəселелеріндегі күрделі шиеленістерді дұрыс шеше білу, бүкіл жер 
шарының болашағын, əрбір азаматтың өмірін сақтауға мүмкіндік туады. Өйткені, 
өндірістің дамуы барысында табиғи қорлардың дағдарысқа ұшырауына, қоршаған табиғи 
ортаның ластануына себепші болып, жаңа дағдарыстардың туындауына ұйытқы болды. 

Қазіргі технологиялық заманға сай экологиялық білім мен тəрбие берудің мақсатына: 
– қоршаған ортаға жауапсыздықпен қараушыларға жол бермеу; 
– жастардың бойында экологиялық мəдениет дағдысын қалыптастыру; 
– қоғамдық пайдалы еңбек жəне еңбек тəрбиесі арқылы табиғатты қорғау, күту жəне 

жақсарту; 
– экологиялық білімді насихаттау жатады. 



Қазіргі уақытта экологиялық тəрбие беру жер бетінің əрбір тұрғынын қамтуға тиісті 
бүкіл халықтық мəселеге айналып отыр. 

Экологиялық білім деңгейін көтеруде радио-теледидардан берілетін хабарлардың, 
бұқаралық ақпарат құралдарының, дəрістердің, интернеттен алынатын экологиялық 
деректердің, курсанттардың экологиялық санасын қалыптастыруда рөлі айрықша. Сондай-
ақ, олардың экологиялық мəдениетін қалыптастыратын семинар, баспасөз 
конференциялары, дөңгелек үстел т. б. экологиялық тəрбиенің қайнар көзі болып 
табылады. 

Қазақстан Республикасының Экологиялық кодексінде 183-бабында экологиялық тəрбие 
мен білім берудің жалпыға бірдей жəне үздіксіз жүргізілу қажеттілігі көрсетіледіii. 

Қазақстан Республикасының Конституциясының 6-шы бабы жер жəне оның қойнауы, 
су көздері, өсімдіктер мен жануарлар дүниесі, басқа да табиғи ресурстар мемлекеттің 
меншігі екендігі, олардың мемлекет қорғауында болатындығын мəлімдейді, осы 
Конституцияның 38-ші бабы Қазақстан Республикасының азаматтарына табиғатты 
сақтауға жəне табиғат байлықтарына ұқыпты қарауға міндеттейді. 

